
Pled d'avertura da la sessiun da zercladur 2025 

Presidenta dal Cussegl grond, Silvia Hofmann 

(Valair vala il pled discurrì) 

Stimadas collegas e stimads collegas dal Cussegl grond 

Stimada commembra e stimads commembers da la Regenza 

Chara vicepresidenta dal Cussegl grond 

Charas interpretas e chars interprets  

Stimadas collavuraturas e stimads collavuraturs dal Secretariat dal Cussegl grond e stimà 

chancelier chantunal 

Stimadas funcziunarias e stimads funcziunaris da segirezza 

Chars giasts sin la tribuna ed al livestream 

 

Jau As dastg beneventar cordialmain a questa sessiun, la sessiun da zercladur 2025, e 
giavisch a Vus ed a nus tuttas e tuts in bun spiert en nossa lavur a favur dal bainstar general.  
 
Avais Vus er mintgatant il sentiment, che nus vivian en il meglier da tut ils munds? Tut uschè 
bain ordinà. Tut funcziuna irreproschablamain. Datti in motiv da sa lamentar?  
 
Nus sco chantun Grischun, nus sco Svizra – in pievel unic da burgaisas e burgais ventiraivels e 
per gronda part cuntents. Nus vivain en la meglra democrazia dal mund. I regia pasch 
sociala. Problems pon vegnir schliads, er sche quai capita plaunsieu. Ed ultra da quai essan 
nus campiunessas mundialas e campiuns mundials dal cumpromiss.  
 
Gea, bain, jau sai: I n'è betg tut uschè perfetg, sco quai ch'i vesa ora. Noss pajais è populà da 
persunas che han dubis, che sa lamentan e che san tut meglier. Sa lamentar e reclamar tutga 
tar ils sports d'elita helvetics che vegnan pratitgads en moda passiunada da numerusas 
conburgaisas e numerus conburgais.  
 
Qua fa in pitschen viadi bain, per puspè ina giada survegnir in chau liber. In pitschen viadi en 
il lontan u er in pitschen viadi en il passà. L'in sco l'auter ma fascineschan persunalmain 
adina puspè – ed ussa, che las vacanzas da stad èn davant porta, vegnan intgins da Vus 
probablamain er a far in viadi. Il matg sun jau stada a la costa ligura en Italia.  
 
En la citadina Laigueglia sa chatta in'enorma baselgia barocca. Totalmain surdimensiunada 
per quest pitschen lieu betg lunsch davent da San Remo. Ma tras ina porta stretga arrivan ins 
da la nav laterala en in local cler, endrizzà en moda spartanica – in cuntrast surprendent cun 
la decoraziun exorbitanta da stuc en baselgia. Da las varts lungas èn plazzads bancs da lain 
stgir; da la vart stretga, visavi l'altar, èn ils bancs per ils parsuras; en il center da tals in sez in 
pau pli elevà, e sur quel ina lunetta cun l'inscripziun «SILENZIO ET UBBIDIENZA».  

L'oratori dal cumenzament dal 17. tschientaner è il fritg d'in commerzi profitabel cun corallas 
ed il lieu da reuniun da la confraternitad dals disciplinants, in'uniun dad umens ch'è sa 
deditgada a la beneficenza ed a l'accumpagnament da persunas muribundas. Fin oz salva ella 
la processiun tradiziunala da venderdi sontg en la citadina. Ina chaussa seriusa. 
 
«Silenzi ed obedientscha u respect envers l'urden». Uschia pudess ins translatar «Silenzio et 
ubbidienza». En il mund catolic è l'obedientscha u l'observaziun da reglas il coc dal 
cumportament en claustras u pia en organisaziuns da laics sco las confraternitads. 
Enconuschenta è per exempel la regla benedictina «Ora et labora – ura e lavura» u la 
proposta da Martin Luther «In der woche zwier – duas giadas per emna» per reglar la vita 
sexuala en la lètg.  
 
Gia adina han umans che sa reuneschan a gruppas, gì il basegn da fixar reglas. Reglas che 
structureschan e simplifitgeschan la convivenza. Reglas ch'èn chapaivlas e liantas per tuttas e 
tuts. Quai tanscha da l'intent d'ina uniun da dunnas fin al patg d'assistenza da las Trais Lias u 
fin a la Constituziun federala.  
 
Ina da las pli veglias ovras reglamentaras statalas è la Magna Charta da l'Engalterra. L'onn 
1215 – avant 810 onns! – èsi vegnì fixà, ch'er il retg è suttamess a la lescha. Il retg ha stuì 
suttascriver. Intginas giadas è la Magna Charta vegnida revedida ed extendida, fin ch'ella ha 
survegnì l'onn 1628 sia versiun valaivla: ils dretgs da libertad civics e l'egualitad da tut ils 
umans davant la lescha èn vegnids fixads, arrestaziuns arbitraras èn vegnidas scumandadas, 
per numnar mo ils pli impurtants elements.  
 
L'emprima constituziun americana da l'onn 1793 cuntegna tut ils princips da la Magna 
Charta, e nossa Constituziun federala svizra da l'onn 1848 suonda enconuschentamain 
l'exempel american. La Magna Charta po vegnir definida cun raschun sco il pli impurtant 
document per l'istorgia da nossa democrazia ed er per ils dretgs umans.  
 
Quai è nossa ierta istorica, quai è ina lingia istorica: Ella collia nus e noss pajais cun las autras 
democrazias en l'Europa ed en il mund anglosaxon. Er sche nossa democrazia ha sias 
expressiuns spezialas – la finala na datti nagin motiv da vesair nossa Helvezia sco insatge dal 
tuttafatg extraordinari ubain – sco quai ch'igl è stà usità temporarmain – da la preschentar 
sco cas spezial.  
 
Ins po cuir da cor a mintga uffant, sch'el vegn amà da ses geniturs sco insatge tut spezial e 
grondius. In element en connex cun daventar creschì e cun il process da madiraziun uman è 
dentant quel, da transfurmar questa grondiusadad e particularitad en l'abilitad da 
s'identifitgar cun ils conumans, da prender resguard e d'observar reglas per il bainstar da la 
generalitad.  
 
Quest process che mintga individi sto absolver, è cumparegliabel cun il process da la 
furmaziun da stadis durant plirs tschientaners, cun il svilup dal stadi da dretg e cun 
l'emancipaziun dals umans. Da la minorennitad vi en la maiorennitad ed en la 
responsabladad.  

L'idea che nus sezs vivian qua en noss pajais en il meglier da tut ils munds pussaivels, è 
natiralmain gia daditg refutada. Durant la creaziun dal mund n'è il char Dieu la finala betg sa 
mussà sco perfecziunist. Ina pasch perpetna n'hai betg dà sin Terra fin al di dad oz, e 
permanentamain vegnin nus confruntads cun catastrofas, disgrazias e crims.  
 
Forsa stuessan nus respectar pli savens las reglas da la confraternitad dals disciplinants da 
Laigueglia ed esser in pau pli calms e respectus. In zic pli modests. In zic pli umilitaivels. In zic 
pli engraziaivels.  
 
«Il faut cultiver notre jardin», di Pangloss, il magister, a ses scolar Candide a la fin dal 
cudesch famus da Voltaire. Ins duai cultivar ses iert, e mintgina e mintgin duai far il meglier 
or da ses talents. 
 
Ed ussa avain nus temp quatter dis da cultivar noss iert per il bainstar da la generalitad. Jau 
As engraziel per Vossa attenziun e decler cun quai la sessiun da zercladur 2025 per averta.  


